
	БОРДООТОЙ БОРОО

	(Уран зөгнөлт өгүүллэгүүд)

	 

	 

	“БНМАУ-ын Ардын Боловсролын Яамны хэвлэл” Улаанбаатар хотноо 
1969 онд эрхлэн хэвлүүлсэн эхээс

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	ЯЛИМГҮЙ МАРГААНЫ ТӨГСГӨЛ

	 

	Би хэдхэн хоногийн өмнө нэр нь үл мэдэх нэг хүнээс тун их сонирхолтой «Бэлэг» хүлээж авлаа. Тэр одоо миний ширээн дээр байна. Тэмээний багахан шиг хорголын дайтай, хулавтар өнгийн үрэл балга хэртэй ус хийж тагласан хуруу шил ... Гайхалтай нь гэвэл үрлийг боосон нимгэн гялгар цаасан дээр «Таны сонирхлыг ихэд татсаар байгаа талх чинь» гэж бичжээ.

	— Талх чинь гэнэ шүү! Хэзээ ийм талх байлаа даа гэж илт ойшоохгүй байдлаар эмгэний маань үглэх сонстоно.

	Эгэл жирийн үзэгдэл юмсын цаана ямар ч гайхамшигтай зүйлс нуугдан оршиж болохыг мэдэх эмгэний маань сэтгэлд энэ «бэлэг» таалагдсангүйгээр барахгүй «аль нэг даажин тохуутай этгээд далд битүү утгаар биднийг сорин сонжих гэснээс зайлахгүй» гэсэн байртай бэлэг илгээгчийн нэр, хаягийг сүрхий хянуур ширтэн суулаа. Тэгээд:

	— Таны сонирхлыг ихэд татсаар байгаа... гэсэн чинь юу гэсэн үг вэ? Чи чинь юугаа сонирхож явдаг болчихоо вэ? гэж асуух нь тэр. Би, тэр хооронд бараг сарын өмнө болсон нэгэн тохиолдлыг нэхэн санаж амжсан байлаа. Би, Дархан хот руу явах найз нөхрөө үдэхээр «Улаанбаатар» буудал дээр очсон юм. Хүмүүс нэн олон байсны дотор том ширэн цүнх барьсан, тачирхан буурал сахалтай, тавь эргэм насны оолигор хөх хүн буудлын хүлээлгийн нэгтээ буланд хоёр цагаан залуугийн хамт зогсож байсан нь их содон байж билээ. Эхлээд монголоор ярилцаж байсан бололтой, намайг санамсаргүй ойртон очиход оросоор хүүрнэлдэж, бүр сүүлдээ англиар ярилцаж эхлэв. Зарим үес эртний латин хэл, ялангуяа байгалийн шинжлэх ухаанаар уламжлан дамжиж ирсэн нэр томьёоны үгс сонстоно.

	Би, бассанд нь баахан дургүйлхэж, тэдний яриаг буруу зөрүү харан, босон суун голыг нь олж сонссон бөгөөд «аль ч талаараа талхнаас илүү чанартай бяцхан үрэл гарсан тухай» мэдэж авлаа.

	Тэгтэл ч удалгүй хөдлөх дохио хангинахад мөнөөх оолигор хөх хүн маань жигтэй хөнгөн гүйсээр вагонд үсрэн орж, би ч нөхрөө мордуулаад буцсан юм. Энэ тухай эмгэнийхээ асуултын хариу болгож, нэгд нэгэнгүй ярьсанд: 

	— За тэгвэл тэр хүнээс чинь ирж дээ гэв.

	— Гарцаагүй гэж хэлтэл

	— Хачин юм. Чиний энэ хаягийг яаж мэддэг билээ, хэмээн үглээд толгой сэгсрэх нь үнэхээр гайхаж буйн шинж илт.

	Би, ийм дэмий юмаар цагаа үрэхийг хүссэнгүй. Өрөөлийн юу бодож, юу сонирхож байгааг нэвт харж чаддаг гэлтэй тэр үл таних өндөр хөх өвгөний залирхаг бор нүд агшнаа харагдах шиг болов.

	— Эмгээн? Асуудлын голыг ярилцъя гэлээ.

	Миний хувьд, тариа тарьж, талх барих асар их үрлэгтэй нүсэр хүнд ажлаас хүн төрөлхтнийг чөлөөлөх нь чухал санагдаж байсан болохоор «аль ч талаараа давуу үрэл» гарсанд хязгааргүй баяртай байсан юм.

	Гэтэл эмгэн маань үрлийг харах бүрий толгой сэгсчсээр байв.

	— Газар хагална. Бордоно. Үрээ суулгана. Усалж тордоно. Намар болтол...

	Ургац хураах гэж чиний оюутан ахуй цагт цэрэг, сурагч, ажилчин, албан хаагч, галч, эрдэмтэн, цөм хичээл ажлаа хаагаад хөдөлдөг байсан бус уу!? Хүн, техник хоёрын хөл дор хөрст дэлхийн зоо нуруу хотолзох шиг болдог сон. Эцсийн дүн, зорилго нь юу вэ? гэхэд хэрчим талх! Ай хөөрхий! хэмээн намайг үглэтэл

	— Би л хувьдаа энэ жил Ангараг дээр амраана гэсэн ч амжихгүй гээд, - Шинжлэх ухааны гайхамшигт бүтээл бүхэн зөвхөн хүнлэг чанараас үүсдэг, хүний тулд байдаг гэж ярилаа.

	— Тэгээд яагаа вэ? Хүнээс өөр юуг бодоов?

	Миний муу ааш хөдөлж «одоогийн чавганц нар арай ч чам шиг биш шүү» гэж золтой л хэлчихсэнгүй. Дараа нь гэмээ ухаарч аль болох эелдэг зөөлнөөр:

	— Эмгээн? Шинэ талх маань нөгөө залуужуулах үрэлтэй төстэй юм гээч! гэвэл

	— Хцс? Эмийг чинь бид эм гэж бодоод залгидаг. Эм шиг юмыг талх гэж хэн эндүүрэх вэ.

	— Нэг үгээр хэлэхэд идээшихгүй гэж байж болно. Бид үе улиран идээшиж дассан боловч, амьдралдаа хэрэгцээгүй бүхнийг хаяж гээсээр ирсэн. Хуучирсан үзэл, онол, тохиромжгүй хувцас, эдлэл хүн төрөлхтний хөгжлийн явц дунд хорхойн хальс мэт гуужиж хол тэргээ хаягдсан. Гэвч шинжлэх ухаанаас гуйх ганц юм маань гэвэл талх, талх чигээрээ л үлдвэл сайн сан билээ. Тэгээд эмгэн маань цагаа харуут яаравчлан босож, хийн халаагуур дээрээс шөл аяглаад миний өмнө авчирч тавив. Би хооллох цаг болсныг гэнэт санаж:

	— Эмгээн? Талх! гэвэл тэрбээр муухан инээмсэглэж, хэл амтай үрэл рүү доогтой нь аргагүй харж байв.

	Ингэж би, эмгэнийхээ хэтэрхий нэг чигийг барьсан аашийг зэмлэмээр байсан боловч илэрхий маргах үндэсгүй болсон юм.

	Хоёул элдвийг ярилцалгүй хооллож дуусав.

	Тэгээд бид «бэлэг» илгээгчид захидал бичихээр шийдлээ. Эмгэнийхээ шаардлагаар «Хүнлэг ёсны нээлт биш? Талх? Талхыг юугаар ч орлошгүй, хүн анх буй болсноосоо хойш түүнийг чинь хэрэглэсээр эдүгээ хүрсэн юм» гэж оруулсныг яана.

	Үзтэл хамаг юм буруугаар эргэжээ. Үүнд «Долоо хэмжиж нэг огтол» гэсэн аль эртний зүйр үгийн ач холбогдол хэвээрээ байгааг санаад ч багадахаар байв. Хариу ч хүрээд ирлээ. Түүнд бичсэн нь:

	Танд нууцаа алдсан гэдгийг би сайн мэдэж байсан болохоор гаргаж өгсөн нөхрөөс тань лавлаж бүхнийг мэдээд, элдвийг сонирхсон таны асар их шохоорхлыг хүндэлж дээрх тайлбар хийгээгүй маань та бүгдийг баахан сандрааж дээ.

	Нэгд заваар мөхөс, хоёрт бидний ажил удахгүй нийтэд илэрхий болохыг харгалзаж хайхрамжгүй хандсан хэрэг. Уучлаарай гээд үрэл бол бэлэн залгих талх биш, зөвхөн талх болох бэлтгэмэл болохыг тайлбарлажээ.

	Эмгэн бид хоёр гайхахын ихээр гайхаж, захиагаа ч гүйцээж уншсангүй, талх хийх ажилдаа яаравчлан орлоо. Яг бичсэн заавар дагуу үйлдлээ. Хайруулга дотроо ерийн бус «Мөнөөхөн хуруу шилтэй уснаас арай илүү хэмжээтэй» хийж үрлээ гол дунд нь тавиад цахилгаан зуухан дотроо тавилаа. Агшин төдийд үрэл, усаа уун томорч, нүд ирмэхийн зуур миний хамгийн дуртай «тэжээллэг» талх шиг (хэмжээгээр арай бага, үүнд, талхны овор жил ирэх тусам багассаар байгаа болохоор гонсойх хэрэггүй байв) бөөрөнхий хэлбэрийг оллоо.

	Эмгэн бид хоёр үзвэрийн тайзнаа гарч ирсэн ямар нэг илбийн гайхамшгийг ширтэн харж суугаа үзэгчид шиг, алгуур өсөн хөөж, гадар өнгө нь эгээ л талхны байдлыг олон борлосоор буйг ширтэн байхдаа ер бусын дур татам сайхан үнэрийг мэдэрч байв.

	Энэ нь илбэ биш гэдэг нь маргаангүй. «Аль нэг даажин тохуутай этгээдийн тоглоом» биш нь гарцаагүй.

	— Аль вэ, цааш нь уншаач! гэхэд эмгэн маань хэт догдолсон сэтгэлээ барьж чичирхийлсэн хоолойгоор залган уншсан нь:

	— Гайхмаар нууцгүй. Нийлэг аргаар дуртай уургаа гаргаж авдаг болсонтой зарим чанар нь холбоотой боловч уураг бол үрлийн найрлагын гол нь биш, үрэл бол дээд хэмжээгээр витаминжсан, хоол боловсруулах замд бүрэн шимэгдэх чадалтай, болохын тулд жигнэх хэрэгцээгүй зэрэг онцлогтой юм шүү!

	Зөвхөн хөөлгөх, гадар өнгийг тогтоох, үнэр амтыг талхны одоогийн байгаа хэмжээнд хүрэх буюу илүү сайжруулахын тулд л зууханд тавих шаардлагатай.

	Ийнхүү бичээд, үрлийг дотор агуулагдсан уургийн ус шингээж хөөх чадвар гойд сайн байгааг тайлбарлан, хойшид «ийм шахмал үрлийг ихээр үйлдвэрлэх тухай» дурджээ.

	Гэтэл эмгэн маань:

	— Яриа юу байх вэ? Үгүй муу хүүдээ хэдийг авч явуулах сан гэв. Хүү маань геологич, Алтайн чанадад эрэл хайгуулаар яваа юм.

	Ялимгүй маргаан ийм байдлаар төгслөө. Одоо эмгэн, бид хоёр захианы эцэст татлангуй бичсэн «Дэлхийн талхны асуудлыг шийдвэрлэх туршлага шинжилгээний Дархан хотын салбар хүрээлэн. Биологийн шинжлэх ухааны доктор Бадрах» гэсэн хаягийг дахин дахин уншсаар байна.

	 

	 

	 


БОРДООТОЙ БОРОО

	 

	эхлэл

	 

	Мандах ахаасаа ирсэн захидлыг ангийнхаа найз нарын дунд санамсаргүй задалсны улмаас бараг жил тойрон хадгалж явсан «нууцаа» алдах шахжээ. Ахын нь захидал ердөө ганц өгүүлбэр, тэгэхдээ дэндүү томоор бичигдсэн болохоор тойрон зогссон хүүхдүүд дор нь гүйлгэн уншиж амжсан аж.

	— Юу вэ? Юун бордоотой бороо?

	— Аль вэ, яриач! гэж Мандахын тал, талаасаа гайхсан харцнууд шалж гарав. Тэр хэрхэн хариулахаа мэдэхгүй, хэсэг зогссоноо нэг мэргэн арга олжээ. Тэгээд халаасандаа хумхин хийсэн захидалдаа гаргаж, өөрөө учрыг олоогүй байгаа дүр үзүүлэн, хоёр алаг нүдээ эргэлдүүлж «Миний дүү энэ зун ахындаа ирж, нөгөө бордоотой борооныхоо учрыг олоорой» хэмээн бүр өндөр дуугаар уншив.

	— Яриад өгөөч дээ?

	— Би яаж мэдэх бэ?

	— Яагаад мэдэхгүй гэж?

	— Нууц нь олдоогүй юм байна шүү дээ гэж Мандах тайван өгүүлэв. Чингэтэл ч хонх дуугарч, хичээлдээ орох боллоо. Энэ нэг хичээл дээр Мандах өнгөрсөн зуныхаа амралтаар үзэж, харсан бүхнийг ил тод дүрслэн боджээ.

	— Анхаараарай! «Их уул» нэгдлийн радио станцаас ярьж байна. Ирэх бямба гарагийн ... цагт, тус нэгдлийн ... хөндий дагуу хүчтэй мөндөр хаяна. Хүйтэн бороо, хүчтэй мөндрөөс урьдчилан сэргийлэх төхөөрөмжөө бэлэн байлгахыг сануулъя. Мандахыг хагас дутуу зүүрмэглэж байх хооронд энэ мэдээг нэвтрүүлсэн учир цөмийг сонсож чадсангүй. Гэлээ ч нойр нь нэг мөсөн хулжжээ.

	Маргааш өглөө нь ахыгаа хоргоож:

	— Мөндөр хэзээ, хаана орох юм бэ? гэж асуусанд ах нь:

	— Бямба гарагт Ээрэмийн хөндий дагуу гэж хариулаад гарч одов. Ах нь тус нэгдлийн агрономич юм. Мандах мөндрийн тухай үерхдэг хүүхдүүдээсээ асууж лавтай мэдэхээр гадагш гарлаа.

	Бямба гарагийн өглөө нэгдлийн хүүхдүүдийн хүсэлтээр «Их уул»-ын радио станцаас мөндөр буух цаг мөчийг зарласан боловч, хүүхдүүд аль хэдийнээ тус бүрийн сууцын тагт буюу өндөрлөг газар гарцгаасан байна.

	Тэдний зарим нь «пуужин толгой» тийш, зарим нь умар зүгийн тэнгэрийн хаяа ширтэн хэсэг бөөн цагаан үүлний дөхөн ирэхийг тэсэж ядан хүлээж байлаа.

	Энэ өдөр тэнгэр цэлмэг, салхи намдуухан байсан болохоор үүл хэтэрхий удаан, бас арвигүй жаахан шиг санагдана. Гэвч удсангүй, үүл дөтлөн, ойртох бүрий хормой бие нь харлаж өөр дотроо үймэн, сүрдмээр их сүр бараатай болоод ирлээ. Хүүхдүүдийн шуугиан нэг үе нам жимхэн болов. Салхи догшин аадрын өмнөх мөчид басхүү гайхалтай намдах нь нэгийг баярлан хүлээцгээх хүүхдүүдийн зүрхний цохиог чагнах мэт бөлгөө. Тэгтэл «пуужинт толгой» гэж нэрлэгддэг, ойролцоох модот өндөрлөг дээрээс гал, утаа манасхийн, газар дэлхий донслом их дуун гарч, эхний пуужин үүлний эгц элгэн бие рүү цойлон одох нь тэр. Үүл бут цохиулах мэт хачин их үймэрч, цэвцгэр цагаан мөндрийн голомт зад үсрэх шиг боллоо.

	Хүүхдүүд ура хашхиралдана.

	— Хоёр дахь пуу-жин!

	— Гурав дахь!! Ура!

	— Ямар гоё вэ?

	Тэр зуур хүүхдүүд «Энэ удаагийнх шиг олон пуужин урьд өмнө харваагүй» гэлцэх бөгөөд анх үзэж буй хотын хүү Мандах учрыг шалгаасанд:

	— Мөндрийн голомт олон байсан хэрэг гэцгээв.

	Үнэндээ тийм бус байлаа. Нууц хадгалах талаараа хамгийн мууд тооцогддог хүүхдүүд байтугай, нэгдлийн настан хашрууд ч олон пуужингийн учрыг мэдээгүй бөгөөд тоолбол хоёр гуравхан хүний тархинд, тэгэхдээ хамгийн нууц нугалаасанд нь төвлөрсөн зүйл байжээ.

	Мандахыг гэртээ гүйн ирэхэд ах нь нэгдлийн даргатай хамт Ээрэмийн хөндий тийш явахаар завдаж байлаа. Аз болоход тэд, Мандахыг машиндаа суусныг анзаарсангүй юм уу, явбал яваг гэсэн юм уу, юу ч хэлсэнгүй. 

	Ээрэмийн хөндий бол идэшний ногооны их талбай бөгөөд мөндөр буух ёстой зурвас гэдгийг Мандах сайн мэдэж байв.

	Тэд хурд мэдэн давхисны хүчээр үүл нөмрөн ирэхээс урьтаж мөнөөхөн талбайн захад хүрч ирэв. Ирэх замдаа Мандахын ах, нэгдлийн дарга хоёр «Саруул тал» нэгдлээс уралдаанаа заавал авах тухай ярилцаж байснаа чухам үл ойлгогдох нэг зүйлийг хүүрнэлдсэн нь,

	— Мөндөр бутлагч пуужинг ашиглаж, үүлэнд бордоо цацсан туршлага хаа ч гараагүй.

	— Тиймээ. Бордоо маань борооны дусал бүрд шингээд, удахгүй эргэж, эх газартаа жигдрээд буух болно. Сонин санаа шүү.

	— Саруул талынхнаас урьтаж санасан минь хожлоо. Ингэхэд ногоо маань иш навчаараа ялимгүй бордоо аваад орхивол овоо ургац өгмөөр байгаа юм...

	Мандах, мөндөр бутлагч ерийн пуужин бус, бордоотой пуужин харвасан болохыг дээрх ярианаас ойлгожээ.

	Тэднийг талбайн захад хүрсэн хойно нэг их удаагүй байтал борооны хар үүл Ээрэмийн хөндий дээгүүр нүүгэлтэн ирэв.

	Мандахын ах, дарга хоёр машинаас гарч нэлээд холдон явснаа байн байн дээш харж алгаа тосон ямар нэгэн юм ярилцах бололтой гараа зангах нь харагдана.

	Мандах «Мөндөр хайлаад сайхан дулаан зүс болж ордог» гэж хүүхдүүдийн хэлснийг бодон, зөвхөн бороо орохыг хүлээж машин дотроо суусаар байтал, үүлний ихэнх Ээрэмийн хөндийн идэшний ногооны талбайгаас хэтэрч, холгүй орших урд уулын арыг барин цайрч эхэллээ.

	Мандах, машинаас үсрэн гарч ах, нэгдлийн дарга хоёр дээр гүйн ирвэл, тэдний царай хачин баргар байх агаад өнгөрч хөллөсөн борооны хойноос ширтсээр байв.

	— Хайран бордоо!

	— «Саруул талынхны» талбайд аваачаад хаячихлаа.

	Мандах энэ яриаг сонсоод «Саруул тал» гэдэг чинь нөгөө уралдаантай нэгдэл нь шүү дээ гэж бодов.

	Тэд, Ээрэмийн хөндийгөөс бараг хурд саалгүй «пуужинт толгой» дээр давхин ирэв.

	Нэгдлийн дарга замдаа «техникт эрхээ мэдүүлэгсэд! Аль вэ, цаг уурыг хазаарлаж, дуртай зүгтээ залах чадал бий гэж тэдний ярьдаг хаа байна» гэхчлэн хязгааргүй бухимдан үглэж, Мандахын ах руу байн байн хялалзан явжээ. Дарга, лагс том биеэрээ хачин эвгүй харайн буув. Даргыг угтагсад, аавынхаа өмнө буруутай хэрэг хийсэн хүүхэд шиг таг дуугүй зогсоцгооно. Эднийг нэгдлийн дарга лав загнах биз хэмээн Мандах бодож байлаа. Тэдгээр хүмүүсийн дотор хүүхдүүдийн ярианаас сайн мэдэх болсон цаг уурын шинжээч эмэгтэй, пуужингийн ахлах инженер нар харагдана. Ахлах инженер:

	— Даргад болох уу? Яг энэ үед салхины урсгалын хурд өөрчлөгдчихлөө. Нөгөө талаар бид мөндрийн бороожсоноос үүлний салхинд туугдах хурд хэрхэн өөрчлөгдөхийг нарийн тооцоолсонгүй.

	— Тооцоолсонгүй гэнэ шүү. Та нарын ганц найдвар болсон нөгөө локатор чинь яасан бэ?

	— Локаторт гажиг орсон бол энэ яльгүй өөрчлөлтийг ч мэдэхгүй байсан. Бид зөвхөн түүний тусламжаар үүлний өндөр, салхины урсгалын хурдыг хэд дахин хэмжсэн билээ.

	— Тэгээд

	— Тэгээд яах вэ дээ. Хожимдож орхилоо. Тогтоосон газраасаа 1,5 км -ээр хэтэрч, ихэнх бордоогоо «Саруул тал» нэгдлийн талбайд асгачихлаа.

	Дарга, нэгэнтээ цэлмэн гийсэн хөх огторгуйн гүн рүү хараа тавив. Түүний царайг үзэхүл хачин тайван болжээ. «За яах вэ. Анхны туршилт бүхэн үр дүнтэй өнгөрдөггүй нь үнэн. Бордоотой борооны ид шидийг өөрийн талбайгаас үздэггүй юм гэхэд «Саруул талынхны» талбайгаас харах болно. Харамсалтай нь гагцхүү уралдаан байна даа» гэхчлэн бодож буйг Мандах яахин мэдэх билээ.

	Мандахын хүслэн нэг талаар биелж, пуужин харвахыг харсан авч, тайлагдашгүй зүйл их үлджээ. Харин нэгдлийн бусад бүх хүүхдийн хувьд «санаа амар» байлаа. Юу гэвэл тэд «мөндөр буталсан» гэдэг анхныхаа төсөөллөөр л хязгаарлагдан үлджээ.

	Харин Мандах учрыг бүрэн ойлгож эс чадах боловч ахаасаа элдвийг шохоорхон асуусаар «бороо Ээрэмийн хөндийд орно гэсэн атлаа яагаад өнгөрч цайрсан, үүл рүү цацсан бордоо гэгч чухам юу болох, бордоотой борооноос хойш «Саруул тал»-ын талбай дахь ургац хэр байгаа» зэргийг мэдэж авчээ.

	Ах нь ердийн нэгэн пуужингийн загвар зурж, мөндөрт үйлчлэгч бодис (реагент)-ыг тайлбарлаад, тэрхүү бодисыг бордооны нимгэн давхраар хучсан тухайгаа, дотроо гашуун боловч гаднаа амтлаг үрлэн чихрээр жишээ болгон ярьж өгчээ.

	Бас түүний хэлснээр «Саруул тал» нэгдлийнхэн бордоотой борооны учрыг одоо болтол тайлбарлаж чадаагүй байгаа бөгөөд хаа нэгэн газар томоохон агуулах хүчтэй салхинд эвдэрч, бордоо үүлнээ тархсан байх гэсэн таамаглал байгаа аж.

	Борооны дараа ургац ер бусын ихэссэнд «Саруул тал» нэгдлийн дарга гайхахдаа өөрийн агрономич, хөрс шинжээч нараа дуудан хөрсний химийн найрлага, хүчиллэг чанарыг тодорхойлох яаралтай даалгавар өгсөн байна. Үүнд нэг сонин зүйл мэдэгдсэн нь хөрснөөс урьд өмнө тохиолдож байгаагүй бичил язгуур махбод олдсон, нөгөө талаар борооны уснаас тосон авч уушинд хэрэглэсэн нэг эмгэний биед таагүй байдал мэдэгдсэн зэргийг тогтоожээ.

	Энэ бүгдийг Мандах мэдэж авсан авч, ахынхаа хатуу сануулснаар хэнд ч үг алдсангүй билээ. Тэгтэл ч сургуульдаа буцах цаг болжээ.

	Хичээл эхлээд сар илүү өнгөрөв. «Их уул» нэгдлийнхний зоригтой туршилт, «Саруул талынхны» санамсаргүй олзны тухай орон даяар шуугих байх гэсэн нь таг чиг.

	Мандах арга буюу ахдаа захидал бичиж «Саруул тал»-ын ногооны талбайн ургац ямар байгаа, аль нэгдэл уралдаанаа авсан тухай асуусанд ашгүй хариу ирлээ.

	Захидалд өгүүлсэн нь «...Манайх уралдаанаа алдчихсан. «Саруул тал» нэг га-гаас хоёр дахин илүү их хүнсний ногоо хурааж авсан боловч хохирол бас үзсэн. Тэдний зарим хөрс манайхтай адилгүй юм. Бороо дайран өнгөрсөн тэрхүү өөр чанартай хөрс бүхий талбайн ногоо нэлээд сүйджээ.

	Юу ч атугай туршилт маань үр дүнтэй болохоо харууллаа. Энэ тухай хэнд ч бүү хэл! Шинжлэх ухааны аливаа оролдлого амьдралд нэвтрүүлэх найдвартай болтлоо нууц байдаг юм.

	...Хойтон, түүний цаад жилээс бүгд илэрхий болно.Тэр цагт танай сургуулийн түмэн бодис зүйн танхимд, магадгүй аргийн чинээ байцаа, дур булаам сайхан үнэр өнгөтэй, мухар тохой хэрийн урт улаан лууван, шийгуа, өргөст хэмх тавигдаж болох биш үү» гэжээ.

	Мандах ахынхаа захидлыг хүлээн авснаас хойш «ургамлын судлал, хөрсний бүтэц, химийн найрлага, бичил бордоо» гэхчлэн өдий төдий номыг хичээлээсээ гадуур уншсан боловч «бордоо бордсон» тухайд юу ч олж үзсэнгүй. Харин ургамлыг иш навч зэрэг ил эрхтэнээр нь шүрших замаар бордох арга, эхлээд газраа бордож, үндсээр нь тэжээхээс илүү ач холбогдолтой болохыг ойлгожээ. Гэлээ ч үл мэдэх зүйлс хэчнээн их байсныг өгүүлэх юун.

	Ингэснээр хүү энэ өдөртэй золгожээ.

	Мандах хүү эдүгээ Улаанбаатар хотын нэгэн арван жилийн дунд сургуулийн ... дугаар ангид сурч байгаа бөгөөд нийслэлийн дээгүүр умраас өмнө зүг нүүдэллэн өнгөрөх үүлсийг харах бүрийд сайхан эх орны маань газрын зураг дээр шаргалтан байдаг хязгааргүй их говь, тал нутаг дүрслэгддэг болжээ.

	Ах шигээ агрономич, эсвэл мөндөрт бутлагч пуужингийн инженер болоод тэнэмэл зэрлэг үүлсийг эрхэндээ оруулан ус, ургамал ховор урд зүгийн эх нутагтаа хангайн хар хүрэн «хөрсийг» үүлний тусламжтайгаар нүүлгэн аваачих урнаас уран санаа түүнд үе үе төрнө.

	Өгүүлэхэд Мандах, ахынхаа хүссэнээр энэ зун «Их уул» нэгдэлд лав амарна биз ээ!

	 

	1965 он.


ХОЁР ҮЗЭЛ

	 

	Профессор Бат олон жил уулзаагүй америк эрдэмтнийг өөрийнхөө лабораторид хэрхэн хүлээж авах тухай бодож суулаа. Юуны өмнө лабораторийнхоо ажиллагааг танилцуулах, зарим туслах ажилтны бүтээлээс үзүүлэхийн зэрэгцээ больниц1 «Ө-1»-ээр оруулах нь зайлшгүй шаардлагатай гэж үзэв.

	Хамгийн гол нь нуух хаах юм нэгээхэн ч үгүй байх хэрэгтэй, эрдэм шинжилгээнийхээ ажлын үр дүн, зорилтыг хэдий чинээ сайн таниулна, манай зорилго төдий чинээ хангагдах болно гэж бодов. Тэгснээ Ренард ер ямаршуу өвгөн болоо бол? Түүний зальтайхан харцыг гутамшигт муухай өнгөний хордлогын сүүдэр булингартуулж амжаа биз ээ, хөөрхий уг нь сэргэлэн хүн сэн дээ гэж хөнгөхнөөр санаа алдсанаа тэртээх нэгэн жилийн зуны дэлгэр цагийн үйл явдлыг дурсан нүдээ бараг аних шахам бодлогоширлоо.

	Улаанбаатарт ирсэн Америкийн тойрон аялагчдын дотор гялалзсан хурц нүдтэй, хянган хамартай, мяндаслаг хонгор үстэй, асуултын тэмдэг шиг гохийсон улаан залуу явсан нь Ренард байж билээ.

	Аялагчдын биеийн байцаалт сэлтээс үзэхүл Ренард Вашингтоны их сургуулийн хууль цаазын ангийн оюутан байсан бөгөөд, жич: байгаль ан авыг гоц шохоорхдог хэмээсэн нь тэр үедээ нэг ч их хачирхмаар зүйл биш байв. Гэвч дөнгөж улсын их сургууль төгсөөд байсан залуу сэхээтэн Батыг үйлчлэгчээр нь тохоон томилсон явдал, түүний хэдэн хэл мэддэгт нь биш, өөр нэг учир шалтгаантай мэт санагдсан юм.

	Аливаа хөнгөн хийсвэр зангүй Батын энэ эргэлзээ Ренардтай замд гарсан анхны өдрөөс эхлэн лавширч билээ. Ренард бусад тойрон аялагчдынхаа дотор насаар залуу боловч хачин өвөрмөц хүн байв. Түүнд, нөхөд шигээ урьд үзээгүй орны онцлог байдал, манай ардын заншил, түүх, соёл руу шунамхайран ширтсэн харц огт үгүй байсны дээр, хатуу бат шийдсэн ганцхан зүйлийг эрэн сурвалжлахын төлөөнөө тэр газраас үхэн зүтгэн ирсэн юм шиг санагддаг байлаа. Харийн зочны энэ байдал Батад хөтөч, хэлмэрчийн үүрэг дээр нь үл мэдэх том хариуцлага арга буюу оноосон юм.

	Тийнхүү Америкийн тойрон аялагчидтай хамт зуны бүхэл нэгэн сарын турш говь нутгаар аялснаа эдүгээ өвгөн профессор нэгд нэгэнгүй нэхэн санахад хүрэв.

	Аяллын үеийн тэмдэглэлийн дэвтрээ ч гаргалаа. Он жилийн уртад баларч бүдгэрсэн боловч, хэрэгцээ тохиолдвол хэргийн баримт болгож адал, сонин мөрүүд олон байх аж.

	«...Ренардад манай говь зүгийн нар, элс манхан, загийн төгөл, үй түмэн тэмээн сүрэг, баатар зоригт малчин, зочломтгой ардын маань зан заншил айраг идээний аль нь ч сонирхогдсонгүй бололтой. Харин тэдгээрийн эсрэг бүхэн: говь нутгийн усгүй зэлүүд газрын хагарч хатсан тойром түүний зэвхий саарал гадаргуу, өвс ургамлын гандаж хорчийсон иш, навч, арваалж, замба гүрвэл, аймаар хавцал, агуй доторх харанхуй, бүрэнхий бүхэн таалагдана. Энэ бүхнийг жигтэй шунаг ажиж зургийг авч тэмдэглэн авна. 

	Говийн ардын домог яриа «олгой хорхойн» тухай гойд сонирхон шалгаана. Гэнэт газар дороос элс хаван өрөмдөж, гүрвэлзэн гарч ирээд улаан ягаанаар гэрэлтэн мушгирч, харсан хавьтсан бүхнийг үтэр муужруулан, ухаан алдуулдаг гэлцэх энэ хорхойн аймшигт домог харийн зочинд их юм бодогдуулснаас зайлахгүй боллоо. Ренардын юу хүсэж, юу эрж байгаа нь тодорхой...» гэсэн мөрүүд дэвтэрт нь байна.

	Бат, тэмдэглэлийнхээ дэвтрийг хамхиж, нүднийхээ шилийг долоовор хуруугаараа дээшлүүлээд сандлынхаа зөөлөвчтэй түшлэгийг налан нүдээ аньж «тэгээд юу боллоо» гэсэн бодолд унав.

	— Танд олгой хорхойн домог яриа нэгийг бодуулав бололтой. Үнэн биз Ноён Ренард аль би буруу ухаарав уу?

	— Магадгүй, гэхдээ би нууцаа алдахгүйг хичээнэ шүү.

	— Тийм бол яах вэ. Надад ч бас сонин санагддаг юм.

	— Аймшигт хорхойн эх нутгийн хүн танд ямар сонин танд ямар сонин санаа төрдгийг сонсож болох сон болов уу? Гэхдээ би нэг их мэрийхгүй гэдгийг та болгоогоорой

	— Юу ч атугай, миний юу боддогийг мэдье гэсэн эрмэлзэл тань дийлж байгаа биз дээ.

	— Сонсож болох сон болов уу гэдгээ танд сая хэлсэн

	— Тэгвэл надад ингэж бодогддог юм.

	Олгой хорхой нь ямар нэг цахилгаан ялгаруулах буюу хорт хийгээр амьд эсийг муужруулдаг биш, өнгөөр хордуулдаг байх гэж бодогддог юм. Нэгэнт л, хүмүүст таалагддаг, үл таалагддаг өнгө байгальд бодитойгоор оршиж байгаа болохоор түүний сайхан, муухайн туйл гэж заавал байх ёстой. Чухамдаа муухайн туйл болсон гутамшигт өнгө домогт хорхойд цогцлон бүрдсэн байж болох биш үү?

	— Үнэхээр та амьд эсийг өнгөөр хордуулж болохыг зөвшөөрч байна уу?

	— Олгой хорхойн тухайд асууж байгаа биз?

	— За яах вэ, тийм гэж үзье.

	— Ноён Ренард, таны санааг би ойлгож байна. Миний хувьд гэвэл хорт өнгө биш, түүний эсрэг өнгө илүү сонирхогддог юм.

	— Энэ чинь юу гэсэн үг бэ?

	— Амьдруулагч өнгө гэсэн үг. Туйлын сайхан өнгөөр хорон муу санааг ч эмчилж болно. Ингэхэд танай Америкт зонхилж байгаа сэтгэл мэдрэлийн солио өвчнийг зөвхөн өнгөөр эмчилж болох эсэх тухай та төсөөлөн бодоод үзээч.

	— Харамсалтай нь миний мэргэжил биш юм даа.

	— Тийм байж, хэрэв, танай эрдэмтдийн дундаас ийм нээлт гарвал та хууль цаазын мэргэжилтний хуваарь юу гэж үзэх вэ?

	— Эхнийхээ оролдлогоор үр дүнд хүрээгүй нэг эмчийн хэрэг таны хавтаст хэрэгт нэмэгдэж гэж үзье л дээ!...

	— Та яагаад чимээгүй болж орхив? Аль эсвэл би л яриад байх уу? 

	— Айн?

	— Олгой хорхойн тухайд төрж болох өөр нэг уран санаа бий. Ард түмний ярьдгаар тэр хорхой үнэхээр газар өрөмдөн хавж чөлөөтэйеэ явдаг бол, манай бионекууд дав даруй санаа авч, дэлхийн дотоод цөм рүү аялах техникийг дуурайлган хийх юм.Тийм үү?

	— Үгүй, та мөн гайхалтай зөнч хүн ээ!

	Бат, нүдээ нээж, мөнөөхөн тэмдэглэлийнхээ дэвтрийг дахин сөхөв. «Дорой, мунхаг амьтан гэж бодуулахгүйн төлөөнөө маргаан дэгдээх гэж үзлээ. Гэвч нууцаа алдахгүй гэсэн зорилгоор зочин маань гавьтай хариулт өгсөнгүй. Ренард хууль цаазын ангийн оюутан гэдэг худал бөгөөд эрдэм шинжилгээний шинж чанар бүхий тагнуулын даалгавартай этгээд болох нь гарцаагүй» гэсэн мөрүүд дэвтрийн дараах хуудсанд бичээстэй байна.

	"- Та, үнэхээр ан авын хорхойтой хүн юм. Харин манай говь газраас тэр аймшигт олгой хорхойг олж «буудаж» арайхан чадахгүй биз гэсэнд.

	— Магадгүй. Гэлээ ч анчин хүн мэдэж байхад илүүдэхгүй юм байна гэж Ренард хэллээ" гэсэн тэмдэглэл өөр нэг хуудсанд байгааг олж уншив.

	Тийнхүү Бат тойрон аялагчидтай говиор явсан тухайгаа нэхэн сийрүүлж бодоод цагаа харвал зочныг хүлээж авах хугацаа хариугүй дөхсөн байлаа.

	Өгүүлэх нь: Тэр явдлаас хойш Бат асар удалгүй Ренардын талаарх анхныхаа бодлын үнэн мөнийг мэдсэн бөгөөд Америкт цэрэг дайны зорилгоор байгуулагдсан эрдэм шинжилгээний нэгэн өвөрмөц институт нээгдсэний дараахан гол лабораторийн толгойлогч нь Ренард болсныг олж үзэж билээ.

	Тэр институт бараг улс бүрийн ард олны таашаадаг, жигшдэг өнгө будгийг судлуулахаар нэртэй цолтой эрдэмтдээ дэлхийн өнцөг булан бүрд нууцаар илгээж, олсон материалаа ерөнхийд нь нэгтгэн дүгнэж аймшигт хорт өнгийг гарган авах ажлыг улайран хөөцөлдөх нь бүр ч илэрхий болов.

	Хүн төрөлхтний хатуу хяналт шаардлагаар эцсийн ганц удаа ч турших боломж олдоогүй хол хөсөр хаягдсан атом, цөмийн зэвсэг, тив алгасан нисэх пуужинт сумны эрин үед энэ бодол дайнч гүрнүүдийн харгис эрдэмтдэд эцсийн найдлагаа тавьж, хэн хүний санашгүй зүйлээс хэрэг уршиг удах бүхнийг олж, нээхэд нь турхирах болсныг Бат мэднэ.

	Ренардын баруун гарын туслах Кенс гэгч лабораторийн аргаар гаргаж авсан хорт өнгөндөө хордон эцэслэсэн тухай хэвлэлийн мэдээ харгис бүлгийнхнийг дотор агшнаа тарсан нь алдагдсан итгэлийг ахин сэргээхэд хүрснийг ч мэднэ. Ямар нэг хэмжээгээр итгэл горь төрж, толгой өндийлгөгчид тэр даруй санаа авч, уг ажлыг хариуцсан эрдэмтдийн нэрийг нууцалсан бөгөөд Кенсийн хэргийг тараасан болгоомжгүй сурвалжлагчийг барьж хорьсныг бодох бүрий инээд нь хүрдэг байв.

	Харь ертөнцийн улайран хөөцөлдөх болсон хордуулагч өнгөний эсрэг Бат өөрийн ид шидэт өнгөө сөргүүлэн судалж эхэлсэн нь бас түүхтэй.

	Тэр, Ренардтай анх уулзахаасаа өмнө, бүр оюутан ахуй цагаасаа хүмүүст таалагддаг, үл таалагддаг өнгө нэгтээ байгальд үйлчилж байгааг сонирхон, таалагдах, үл таалагдахын туйл болсон гутамшигт, гайхамшигт хоёр өнгийг үйлдвэрлэн бүтээж болох хязгааргүй бололцоо бийд итгэж эхэлсэн юм.Тэгээд гайхамшигт өнгөнүүдийг нээн олох нь ер тухайн үедээ хөдөлмөрийн бүтээмжийг нэмэгдүүлэх, хүмүүсийн гоо зүйн эрэлт шаардлагыг хангах төдийгүй, эмчилгээний ач холбогдолтой хэмээн үзэж, уйгагүй судалсан үр дүнд хүрчээ.

	Үнэрлэх, амтлах эрхтнийг нарийвчлан судалж, түүнийг техникт шилжүүлж чадсан бусад эрдэмтдийн бүтээлтэй профессор Батын өнгөний тухай эринийг өнгө, амт, үнэрийн зуун гэж нэрлэгдэхэд хүргэсэн юм.

	...Атомын зуунд цөмийн зэвсэг, сансрын зуунд пуужинт зэвсэг үеэ өнгөрөөсөн шиг энэ зуунд хорт өнгө гэгч эх дэлхийг хучсан ид шидэт өнгөн дор бас л дарагдах учиртайд Бат итгэж байлаа. Гагцхүү Ренардын зочлон ирэх болсон шалтгааныг бодоод, бодоод олсонгүй.

	...түүний зальтайхан харцыг гутамшигт муухай өнгөний хордлого булингартуулж амжаа биз» гэсэн аанай бодол нь дахин орж ирэхүйд «хордлогоо эмчлүүлэх бодол лав төрөөгүй биз!...»«Ө-1»-ээр оруулна. Олон жилийн мэдрэлийн ядаргаагаа арилгахыг биеэр үзэг гэж бодоод цагаа харж суудлаасаа босов.

	Хоёр үзэл хоёр эрдэмтний уулзахаар товлосон хугацаа нэгэнт болжээ.

	Сүх, ухаан орсон даруйдаа нүдээ арайхийн нээж, ойр тойрноо ажив.Тэр осолдохгүй битүү ногоон модон дотор, асар бүдүүн хусны ёроолын зөөлөн хөвд дээр хэвтэж байлаа.

	Хоёр тохойгоороо газар тулан өндийх гэсэн боловч чадсангүй. Толгой нь жигтэйхэн янгинан өвдөж, хоолой ам нь арган байна. Дахиад л нүдээ анив.

	«За байз! Болд ер хаачаа юм бол? Бас над шиг хаа нэгтээ босох ч тэнхээгүй хэвтэж байна уу? Ингэхэд миний дуулгаварт Царцаа хөлөг хэрхсэн байж таараа вэ? Лав хэмх үсэрснээс зайлахгүй биз! Харин нөгөө гайтай хөх чоно бахардаж үхсэн болов уу, амьд болов уу!» гэж бодоод, нүдээ ахин хүчлэн нээж дээш харсанд мөнөөхөн бүдүүн хусны саглагар мөчрүүдийн завсраар ус шиг цэв цэнхэрхэн тэнгэр зурвас төдий харагдлаа.

	«Яах вэ? Юм л уумаар байна санж! Хуурай айргийн ганц ширхэг үрэл ч байдаггүй байгаа даа!» гэсэн бодол гэнэт орж ирэв.

	Говь нутгийн хүү Сүх Улаанбаатарт ирснийхээ маргааш, яг наран ургах үес ер бусын гайхалтай нэг зүйлийг олж харав... Долоон давхрын тагт дээр зогсож байсан түүний толгой дээгүүр онгоц гэхэд тэс өөр хачин сонин амьтад цар цар нисэлдэн өнгөрлөө.

	Их хотын баруун хойноос зүүн урагш чигтэй сүрэглэн нисэх тэдгээр «амьтад»-ын хос далавч сая мандан бүхий тув тунгалагхан нарны алтан цацраг дор «гялс гялс» хийх нь Сүхийн анхаарлыг ихэд татав. Тэр зэрэгцээ тагт дээр үеэл ах Болдыгоо гарч ирснийг ч мэдсэнгүй. Мэдлээ гээд дав даруй асууж шалгаах хүүхэд биш гэдгийг өгүүлэх юун.

	Сүх ахыгаа хармагц бүлтийн гайхсан харцаа төв болгож, харин ч мөнөөхөн амьтдыг үл тоосон дүрээр энэ тэрийг ажиглан, нүд буруулна. Ер нь аливаа юмны учрыг өөрөө олох гэж зүтгэдэг, бас ч жаахан нэрэлхүү зантай дүүгийнхээ дүр төрхийг Болд мэдэж амжаагүй явжээ.

	Хоёр хүү урьд өмнө бие, биеийнхээ сургийг ээж, ааваасаа дуулж, далдуур төрхөмсөж явснаас биш, нүүр учирч байсангүй.

	Сүхийн унаган нутаг нь Мандалговь хот, тэнд өсөж, тэнд суралцаж байгаа бөгөөд өнөө зун амралтаараа ээжийн хамт Улаанбаатарт анх удаа орж ирсэн нь энэ билээ.

	Хүү тагт дээр хэсэг зогсоод буцаж оров. Ээж нь Болдын аавтай «гал тогооны» өрөөнд ямар нэгийг хүүрнэн байна. Сонсвол өнөөдөр хаагуур зугаалахаа зөвлөлдөж буй бололтой. Сүх бодов. «Юу ч атугай төв паркт очиж хуванцар ордыг үзэх хэрэгтэй. Хөшөөт талбай гэдэг нь хаа байдаг бол? Бөхийн чөлөөт барилдааны дэлхийн аварга манай улсад шилжсэний баярт зориулан босгосон тэр гайхамшигт хүрэл баримлыг харж, зургийг нь авахгүйгээр нутаг буцаж болохгүй.

	Бас айргийн сан-үйлдвэр гэгчээр орох нь чухал. Ингэхэд би, ах Болддоо сонирхуулах гэж Мандалговиос хуурай айргийн хэдэн үрэл авчирсан маань илүүц ажил болжээ. Улаанбаатарын айл бүр дуртай цагтаа цорго тосож цоо шинэхэн айраг зооглоцгоодгийг дуулж мэдсэн бол хаанаас ингэх билээ. Гэвч өгөхөд илүүдэхгүй биз...»

	Сүхийн бодлыг гаднаас орж ирсэн Болд нь таслав. Тэгтэл ч галын өрөөнөөс ээжийн дуудах сонсогдлоо. Аль эртний нэрээ хадгалж үлдсэн энэ нэгэн өрөө зэрэгцээ олон цорго, гол дунд байрлуулсан эвхмэл хөнгөн ширээ төдийхнийг оролцуулахгүй бол «галын» гэж нэрлэгдэхээр хогшил, тавил тавил юу ч үгүйг Сүх мэднэ.

	Түүнийг өрөөнд ормогц юу уухыг угтан асууцгаав. Бусдаас, тэр тусмаа ахмад хүмүүсээс гаж зөрүүд байдал гаргахгүйг цаг ямагт хичээж явдаг аанай нэрэлхүү зан нь энэ удаа хэн, юу идэж, ууж байгааг эхлээд сэм ажихад хүргэжээ. Болдын аав нэгэн цоргоноос хөөсөрсөн шар айраг аягалж байгаа харагдана. Энэ зуур Сүх «захын хүрэн цорго бол аавын цорго» гэж танилцуулсан ахынхаа үгийг бодоод инээд нь хүрлээ. Хоёр хүүгийн ээж жимсний бололтой өөр өөр өнгийн өтгөвтөр хүрэн улаан шүүс аягалан өмнөө тавьжээ. Харин Болд ах нь нэг цоргоноос уур савссан халуун сүү аягалж аваад үг дуугүй суусанд Сүх "айраг ууя" гэж бодож байснаа «сүү ууна» гэж арай чүү дуугарав. Тийнхүү эд өглөөнийхөө цайг тухтай зооглоцгоосны дараа бэлэн болсон зугаалгын төлөвлөгөөгөө ярилцсан агаад Болдын аав, ээж хоёрын саналаар Сүх ахтайгаа Богд ууланд гарч «чоно хөөж» зугаалах болов.

	Хоёр хүү гэрээс гаруут цахилгаан галт тэргэнд сууж хэдхэн минут явсны дараа битүү шугуй дотор орших сүүдрэвч маягийн дэрвэгэр дээвэртэй байшингийн дэргэд ирж буулаа. Балар ойн дунд цасан цагаанаар ялгаран харагдах энэ байшингаас зүг бүр тийш цардмал, чулуун зам салаалан, түүгээр үй түмэн хүн цааш, нааш зорчих нь хөл ихтэй томоохон буудлын газар болов уу гэж Сүхэд санагдсан нь үнэн байв. Юу гэвэл «Царцаа» хөлгөөр зугаалахыг хүсэгчид энд ирдэг ажээ. Болд тэр тухай товч танилцуулснаа дотогш ормогц цахилгаан шат маягийн жижиг бүхээгт сууж дээш хөөрөв. Бүхээг хоёр хүүг байшингийн дээд давхарт биш, дээвэр дээр агшин зуур гаргалаа.

	Дээвэрт гармагцаа Сүх хиртхийн цочсон нь хөл бөмбөгний талбайгаас багагүй, тэгшхэн тэр талбай дээр биеэр жижиг атлаа аймаар муухай амьтад хаа сайгүй хэвтэх аж. Нимгэн эвэрлэг далавчаа ар тийш хумьсан тэдгээр амьтдын хоёр бүлтэн ногоон нүд ийш тийш цэхэв, цайлав гэх нь эрхгүй сүрдмээр

	... Гэвч ахынхаа хачин тайван байгаад зориг орсон Сүх хүү «амьтдын» дундуур зоригтой алхахдаа: царцаа маягийн үелээтсэн хүзүү, шар ширээр нүдийг ил гарган бүрхсэн зантгар толгой, түүн дээрх хос тэмтрүүлийг сайтар ажиглав. Түүнд мотор, дугуй гэхээр юм харагдахгүй нь гайхалтай байлаа. 

	Болд дүүгээ хөтлөн биеийн овроор суудлын явган завинаас төдий л их уртгүй хоёр «царцааны» дэргэд очиж:

	— Үүнд чи, түүнд би сууна гэж хэлэв. 

	Тэгээд:

	— Ямар ч аюул байхгүй, юу гэж бодно, түүгээр чинь ниснэ. За сууцгаая! Аа тийм, үүнийг бугуйндаа бэхэлдэг юм шүү! Үүгээр дамжиж чиний бодол хөлгийн толгойд очдог юм. Гүйцээ, нисэцгээе! гэж тайлбарлаад, дүүгийнхээ гарт гуулин тархи углав. 

	Нэг харсан болд ах нь «Царцаа» хөлгийнхөө нурууны хавхгийг нээгээд дотор нь шигдэн орж, хөндий шахам чээж рүү нь хөлөө жийн суусан байлаа. 

	Сүх хэсэг гайхсан авч нэрэлхэхийн эрхээр мөн адил хавхгийг нээж «Царцаа»-ныхаа гэдсэнд орж суув. Тэгтэл ч сарьсан хоёр далавчаа шарр шарр дэлгэж хөл шиг юмаар газар тулан өндөсхийснээ, сэвхийн хөнгөхнөө хөөрөх нь тэр. Харвал ах нь хэдийнээ агаарт гарчихсан байна. Сүхийн толгой нэг үе эргэмээр болсноо ашгүй намдав. Ингэж хөгжилтэй мөртөө хөгтэй зугаалга эхэлсэн юм аа. 

	— Яваад байгаарай! Яагаад хоцроод байна гэсэн ахынхаа дууг Сүх байнга сонсож явав. Түргэхэн нисээсэй гэж бодох тутам түүний «царцаа» хурдаа нэмнэ. 

	Хоёр хүү гар гараасаа барилцах зайтай онь холбон нисэж явлаа. Тэгтэл Сүхийн хөлөг өрөөсөн далавчаа яльгүй хумин нэг удаа эвгүй хэлтийх шиг болсноо эргээд хурдалж гарав. Хойноос нь Болд хөөж гүйцээд арай чүү эргүүллээ. Тэгээд:

	— Чи яав аа гэв?

	— Яах юу байх вэ. Туршиж байна. 

	— Туршина аа?

	— Тиймээ туршсан юм. 

	— Хэнийг тэр вэ?

	— Царцааг л байхгүй юу?

	— Аа, тийм бий гэж Болд тайван хэлээд урагш цойлон хурдлав. Өгүүлэхэд Сүх сорьж туршъя гэж үнэнээсээ бодоогүй байжээ. 

	Тэр, бодлоор нисдэг гэсэн ахынхаа үгэнд эргэлзэж байсан бөгөөд «хэрэв үнэн бол эргэе гэхэд л эргэх байх даа» гэж санаандгүй бодтол нь тийнхүү буцаад хурдалсан аж. Хоёр хүүгийн доохнуур нийслэлийн соёл-амралтын төв цэцэрлэгийн өтгөн ногоон шугуй, шугуйн чөлөөгөөр харагдах цардмал, чулуун замууд, усан оргилуур, зугаалагчдын амралтын байрууд алаглан өнгөрнө. 

	Сүх санаснаас хөлөгтөө амархан дасжээ. Түүний ахаасаа хоцрохгүй гэсэн эрмэлзэл өөрийг нь улам ч өндөр, улам ч хурдан болгож байв. Удсангүй өмнөхөн доор нь Туул гол туузран цэнхэртэж харагдлаа. 

	Цааш хэсэг явсны дараа голын дээгүүр, уулын амнаас чигтэй сүрэг «царцаа» нисэлдэн гарч ирснээ толгой дээгүүр нь шүргэх шахам шуугилдан өнгөрөв. 

	— Зугаалгынхан юм уу, агаарын эмчилгээнийхэн байх гэж Болд дүүдээ тайлбарлаж явлаа. Чингэтэл тэд Зайсан Толгойн хөшөөнөө зэрэгцэн ирсэн байв. Болд нэгийг санасан мэт хөшөө рүү доошлон, дүүгээ дуудаж хэлсэн нь:

	— Чи хөшөөн дээр юу бичсэнийг үзэхгүй юу гэв. 

	— Тэгье. 

	Сүхийн царцаа доошилсон боловч, бичгийг уншихаар намсаж өгсөнгүй. 

	— Ойртооч, юундаа цэрвээд байгаа юм бэ?

	— Далавч шүргэчихгүй биз?

	— Хаанаас даа! Чи л шүргэе гэж бодоогүй бол шүргэхгүй. Ингэхэд наадах чинь чиний унадаг номхон борлогоос хавьгүй ухаантай гэж мэдээрэй!

	Сүх зориг орж бүхий л бие, сэтгэлээрээ тэмүүлэн тонгойсонд царцаа нь тэр талынхаа далавчийг бага зэрэг хумин ойртож өгөв. 

	— 1954 онд босгосон байна. Мөн их уджээ гэж Сүх хөөршин өгүүлээд, хөшөөний бичгийг тэмдэглэлийнхээ дэвтэрт бичиж авав. 

	Тэндээсээ хоёр хүү ам өгсөн нислээ. 

	— Тэр, харав уу, чоно! гэсэн ахынхаа дуугаар Сүх, ойн бяцхан чөлөөний цаад талын шигүү мод руу хоёр орог саарал амьтан орохыг олж харав. Чонотой тийм амархан уулзчихна гэж санаагүй явсан хүү эхлээд илт зэвүүцэн, ёстой л буцчихмаар байсан авч, нөгөө нэрэлхүү зан нь дийлж бага зэрэг хурд авлаа. Аль эртнээс дархлагдсаны эцэст амьд амьтдын үзмэр, нийтийн зугаалгын газар болсон Богд хан уулын тухай Сүх андахгүй мэддэг байв. Гэлээ ч малчин ардын зэвүүцэл төрүүлсэн зэвхий саарал энэ амьтдаар ийнхүү зугаацан тоглох болсныг бас л дуулаагүй явжээ. 

	— Ингэж ах, дүү хоёр салсан бөгөөд амь тэмцэх мэт харайх чонын хойноос ухаан жолоогүй тэмүүлсэн Сүхийн яарсан сэтгэл түүнийг бүр ч хол аваачжээ. 

	Чоныг зайдуу газар гүйцэн, модтой газар ялимгүй сүүлдэж явлаа. Нэг удаа хариугүй гүйцэхийн даваан дээр хөөрөн хашхирсан хүү суудлаасаа өндийн босож, хоёр гараа савчин үргээх маягаар дэлэн дэвсэнд гар дахь тархи нь гэнэт мултран унав. Доош харуулдан мод мөргөх шиг болсноо л Сүх мэдэх билээ. 

	Сүхийн толгой өвдсөн хэвээр... Дотуур цамцныхаа бүхий л халаасыг нэгжин байж, хуурай айргийн үрэл нэг ширхгийг олж шимсэн учир аргаж хатсан арааны нь шүлс аяндаа урсаж ангаа нь бага зэрэг тайлагджээ. Тэр баахан хэвтсэний хойно шазуур зуун өндийж эргэн тойрноо дахин ажиглав. Тэгсэн дэргэдэх том нарсны нь нөгөө талын бүдүүн мөчирт «царцаа» нь навсайн дүүжлэгдэж байгаа харагдлаа. Түүний хоёр бүлтэн ногоон нүд зогсоо чөлөөгүй анивчин байхыг үзвэл «амьд» бололтой. 

	— Ямар нэг аргаар модонд авирч «хөлөгтөө» хүрэх нь чухал. Хэрэв хүрч очсон хойно бүрэн бүтэн байж гэмээ нь тархийг гартаа хийхэд хамаг хэрэг бүтнэ гэж бодов. Гэлээ ч харамсалтай нь «царцаа» гэгч энэ сонин хөлөг өөр ямар тус хүргэж чадахыг тэр мэдэхгүй билээ. 

	— Аливаа юмны уг учрыг өөрөө олох гэж мэтгэдэг ганц сайн чанар нь энэ удаа тусалж чадсангүй. 

	— Зогсоо чөлөөгүй анивчих ногоон нүд, ямар нэг хий юм эрж байгаа мэт солбичих хоёр тэмтрүүл антенд л хамаг учир байх шиг санагдана. 

	Сүхэд үрлийн төдий хуурай айргийн ааг гайхалтай хүч тэнхээ нэмжээ. Тэр босож чадахгүй боловч мөлхөхтэйгээ мөчрөөс чангаан хажуугийнхаа нарс руу ойртож очлоо. 

	Авирч эхлэв. Нөгөө талаас нь маш болгоомжтой хүрэхгүй бол мөчир хугарч царцаандаа дарагдан унах аюултай байсныг өгүүлэх юун. 

	Тийн гар хөлөө шалбалж, хөлсөө гоожтол авиран ассаар хөлгийн нөгөө талын мөчрийг дамжин овоо ойртож очив. Амьсгаа даран, чимээ чагнатал: «Байна уу, байна уу» гэсэн маш бүдэг дуу сонсогдлоо. Осолгүй царцаа нь хаа нэгтэйгээс дуудлага хүлээн авч байна. Богино долгионы радио хүлээн авагч нь автоматаар залгагдаж, ой дотор дүүгээ эрсээр яваа ахынх нь дууг тасралтгүй сонсож байгаа нь энэ юмсанжээ. «Хэрхэн хариулах билээ» гэсэн бодол Сүхийн толгойд зурсхийн орж ирлээ. Цагаа харвал арван гурван цаг 02 минут болж байна. 

	Дүүгээ цөхрөлтгүй эрсэн Болд мөн өдрийн 17 цаг 21 минутад «Байна уу? Байна уу?» гэсэн дуудлага хүлээн авчээ. Үүнээс хэдхэн хормын дараа ах дүү хоёр агаарт уулзан хотын зүг хурд мэдэн нисэцгээсэн. Харих замдаа хэрхэн яаж хөглөснөө хэн хэнээсээ асууж явлаа. Болд хөөсөн чоноо эцээж багтруулан унагасан гэж дүүдээ ярив. 

	— Чи яав гэж хариу асуусанд Сүх:

	— Хөлгөө турших гэж яваад яльгүй осол гаргалаа. Тэгээд засах гэж ноцолдсоор байтал... хэмээн нэрэлхэв. 

	Тийнхүү тэд буудалдаа хүрч хөлгөө тавиад гэртээ харьсанд хоёр хүүгийнхээ хаана юу хийж, яаж явааг агаарын станцаас дамжуулсан зурагт радиогоор нэгд нэгэнгүй харж, бие биеэ олоход нь зохих удирдлага өгч тусалсан ээж аав нь:

	— Маргааш та хоёрыг хуванцар орд, хөшөөт талбай руу явган явуулна шүү хэмээн их л ууртай угтжээ. 

	 

	1968 он. 

	 

	 


MUSCA DOMESTICA

	 

	Охин жаргалын дурсгалд

	 

	Сонины газрын ажилтнуудад үл таних хүмүүсээс захиа зурвас ирэхийг алийг тэр гэх билээ. 1966 оны намар цаг сан. Нэг ч их сонирхол татмаар биш атлаа анхаарахгүй байж боломгүй цөөн үгтэй захидал манай сонины зөвлөлийн нэр дээр ирснийг өгүүлбээс түүнд ингэж бичсэн байлаа. 

	«Би ганц охиноосоо салж амьдын хагацал үзсэн хүн. Тэр маань эрүүл энх гялалзаж явахдаа хүн ардынхаа тусын тулд заавал нэгийг бүтээе гэсэн гал халуун эрмэлзлэгтэй байлаа. Энэ тухай би сайтар төсөөлж байсан боловч бичиг номтой зууралдан нойр хоолгүй шахам сууж байхдаа чухам юунд махарч юуны төлөө мэтгэж зүтгэж байсныг нь мэдэхгүй юм. Түүнийгээ мөнх юм шиг бодож байсны гайгаар хэзээ нэгэн цагт хийсэн, бүтээсэн ажил нь илэрхий болж үр дүнг нь биеэрээ үзэх юм шиг боддог байлаа. Тэгтэл эдүгээ эргэн үзэхүл юу хийж, юунд тэгтлээ улайран махарч байсан нь цөм нууц үлджээ. Та бүхэн надад туслаач! Зовж энэлсэн эмгэн миний гуйлтыг хүлээн авч тусална гэдэгт гүнээ итгэнэ... Дарь» гэжээ. 

	Сонины зөвлөл эл зурвасыг хүлээн авсны дараа «юу ч атугай уулзаж учрыг мэдэх нь чухал» гэж үзсэн бөгөөд эцэст хэнийг явуулж сурвалжлуулахаа тохиролцох гэж бас л хэд хоносон юм. 

	Хариуцлагатай эрхлэгч тэр нэг өглөө намайг дуудаж уул захидал-гуйлтыг гардуулан өгөөд:

	— Магадгүй сонин юм ч байж болох шүү? Очиж уулз! Эхлээд ерөнхийд нь танилцана биз дээ. Зайлшгүй мэргэжил шаардахаар буюу хууль зүйн учир шалтгаан гарч ирвэл холбогдох байгууллагатай ярилцан хүн гаргая хэмээн товчхон зааварлав. 

	Ийнхүү надад шинэ үүрэг оногдож Дарь эмгэнтэй уулзах ажил гарч билээ. 

	Намайг сониноос яваа гэдгийг дуулаад Дарь гуай учиргүй хөөрөн баярлаж хуучин танил шиг наанав, цаанав болон гэртээ урьж оруулав. 

	Аливаа эх хүн тэр тусмаа өнчрөл үзсэн эхийн илт мэгдэж үүлгэртсэн зантай хөгшин байлаа. Нас 50 жаахан хэтэрсэн болов уу гэмээр нуруу цэх, чалх сайн атлаа үс цал буурал болсныг үзвээс гагцхүү охиноосоо хойш л ингэтлээ сэтгэлийн уй гашуунд автаж амархан бууралтаа биз дээ гэсэн бодол орж ирэв. Гэртээ ганцаараа суудаг нь ил байлаа. Түүний хариугүй нулимс унагачих гээд байгаа юм шиг цийлгэр хоёр нүд, цаанаа шаналгаатай дуугарах хоолойных нь чичирхийлсэн өнгөнөөс болоод юун түрүүн сэтгэлийг нь хэт донсолгохгүй байхыг хичээв. Энэ удаа өөрийн аяыг дагуулж зөвхөн юу ярихыг нь сонсъё гэж бодлоо. Тэр охиныхоо товч намтрыг надад танилцуулж бага ахуй цагийн баахан зургийг үзүүлэв. 

	Охины нэрийг Өнөр гэдэг байжээ. Тэр Улаанбаатарт төрж хүүхэд асрах газар цэцэрлэгээр хүмүүжин, нийслэлийн нэг дунд сургуульд орсон байна. 

	Арван жил онцсайн суралцаж, улсын их сургуулийн биологийн ангид ороод, мөн л онц дүнтэй төгсжээ. Цэцэрлэгт хүмүүжиж байхдаа болон их сургууль төгсөхдөө авхуулсан зургийн нь хооронд хорь шахам жилийн зайтай боловч бага ахуй насны булцгар цагаахан царай, хачин цэвэрхэн зургар хар хөмсөг, тод давхраатай эргэлдсэн алаг нүд, урт сормуус нь ер хувираагүй үлдсэн нь гайхалтай санагдлаа. 

	Өнөрийн хамгийн сүүлчийн зургийг харахад хоёр салаалж чанга гэгчийн сүлжсэн нь аанай цэцэрлэгийн насны үеийн зурагтай нь адилхан байв. Энэ нь нэг талаар төрөлхийн гоо үзэмждээ илүү засал, чимэг хэрэггүй гэж ухаарснаас тэр биз гэсэн бодол эрхгүй төрж билээ. Магадгүй, тодорхой чиг, зорилгоо эртнээс сонгон олж, түүний төлөө биеэ сул орхин, номоос өөртэй нөхөрлөх зав зай огтхон ч гаргадаггүй байсантай холбоотой байж мэдэх юм даа. 

	Өнөрийн олон найзтай байсан нь түүний гэрэл зургийн хэдэн дэвтэр цоморлогоос үзэхэд ил. Гэвч онцгойлж нэгтэй сүрхий дотно үерхсэн тал мэдэгдсэнгүй. 

	Их сургуулийг онц гарамгай төгссөний учир Өнөр шинжлэх ухааны академийн биологийн хүрээлэнд эрдэм шинжилгээний ажилтнаар хуваарилагджээ. Харамсалтай нь ажиллаад төдий л удсангүй. 

	— Хөөрхий охин минь, гэж Дарь гуайн үе үе үглэх аяс сэтгэл шимшрүүлнэ. Амьдралынхаа сүүлийн жилүүдэд төрсөн үрийнхээ юу хийж байсныг хэлж өгөх хүн хэмээн, надад бат итгэсэн царай ил, тэгээд ч хэрэгтэй бүхнээр туслахыг ихэд чармайж байлаа. 

	Бороо уснаас болгоомжлон, доор нь мод ивж, дээрээс нь хулдаасаар бүтээсэн том улаан авдраа нээж:

	— Үүнд л охины минь уншиж байсан ном бичиг, тэмдэглэл нь бий байх гэж хэлэв. 

	Дээд сургуулийн сурах бичиг, монгол, орос, англи, испани, хэлний олон толь, голдуу шавж судлалын холбогдолтой өчнөөн арван ном байна. 

	«Эрдэм шинжилгээний ажлын тэмдэглэл» гэсэн зузаанаас зузаан дэвтэр миний анхаарлыг татлаа. Эхний хуудсыг нээмэгц жирийн нэг оюутны тэмдэглэл биш нь мэдэгдэв. Татлалгүй маш жигд босоодуу бичсэн мөрүүдээс «Musca Domestica» гэсэн хоёр үгийг захаас нь аван үзэж болох аж. 

	Азаар би энэ үг «гэрийн ялаа» хэмээсэн болохыг мэдэж байлаа. Төрөл бүрийн номоос түүвэрлэн эмхэтгэсэн бололтой, янз янзын хэл дээр бичигдсэн өгүүлбэрүүд байх бөгөөд зарим үг, өгүүлбэрийн эцэст анхаарлын том тэмдэг тавьж, хэдэнтээ хүрээлэн зуржээ. 

	Байдлыг дүрслэн сэтгэвээс Өнөр энэ үгийг огт бодлогогүй олон дахин хүрээлээгүй бөгөөд ямар нэг зөнч бодол буюу эсвэл амьдралаас гэнэт урган орсон сонин санаа нь энээхэн дор төвлөрч ухаанаа түмэнтээ чилээхэд хүрчээ. Үзгийнх нь мөр, барсан бэхний нь барагцаа тоймыг бодоход дээрх хоёр үг түүнийг их ядраасан, эсвэл баярлуулсан нэгэн байж таарна. Чухам энэ үг дээр миний анхаарал, гайхширсан харц удаан тогтлоо. Дарь эмгэн нэг үе намайг, зарим үе дэвтрийг ширтэн таг чиг гөлөрчээ. 

	Би нэг биш удаа эргэж уулзахаа Дарь гуайд амлаад академийн биологийн хүрээлэн рүү яаравчлан алхлаа. Өнөрийн ажиллаж байсан газрын хамт олон, ялангуяа мэргэжил нэгт хүмүүсээс чухал баримт олдоно гэж итгэх нь буруугүй байв. Тун хачирхалтай санагдсан «үхлийн үнэрийн» учир хялбархан тайлагдаж болохыг хэн байг гэх вэ. 

	Сайн сэтгэлийн угаас охины нь ажил үйлсийг тодруулж, хөөрхий эмээд туслахын зэрэгцээ, сониндоо олзтой, уншигчдадаа сонирхолтой мэдээ олж авахыг ч хэн байг гэх вэ?

	Тийн, сайныг бодохын эрхээр хөл минь ихэд хөнгөрч, гүйх шахам явсаар биологийн хүрээлэн дээр хүрч ирсэнд уулзвал зохих хүмүүс ашгүй байцгааж байна. Нэг ажилтны зөвлөснөөр профессор Шагдартай уулзлаа. 

	— Ёстой сайн сэхээтэн байсан юм. Их авьяастай, ирээдүйтэй хүн байсан юмсан. 

	— Чухам ямар сэдэв дээр ажиллаж байсан бол?

	— Хөдөө аж ахуй хортон шавжтай тэмцэх асуудлыг хариуцаж, эрдэм шинжилгээний, сонирхолтой хэд, хэдэн өгүүлэл бичсэн. Зарим нь ч нийтлэгдсэн байгаа. Танд үзүүлж болно шүү

	— Өнөр өөр юу сонирхож судалдаг байсныг хэж өгөхгүй юу?

	— Тоймгүй олон зүйлийг сонирхдог байсан. 

	— Жишээ нь... 

	— Жишээ хэлэх бололцоо даан ч алга! Юу гэвэл Өнөр маань хийж байгаа зүйлийнхээ эцсийн үр дүнд итгэдэггүй байснаас тэр үү, харин ч сайн мэддэг байснаас юмсан уу? аль хэтэрхий даруу бүргээсээ ч юм уу, би ийм юм санаж, сэдлээ, үүнийг ингэж, түүнийг тэгж болмоор байна гэж ерөөсөө ярьдаггүй хүн байсан юм. 

	— Эрдэм шинжилгээнийхээ ажлыг таны удирдлагаар хийдэг байсан уу?

	— Тиймээ. Хөдөө аж ахуйн хортон шавжтай тэмцэх, хадлан бэлчээрийг хамгаалах ажлын тухайд тэр харин даруу бүрэг зан гаргаж байгаагүй. Би түрүүчийн үгээ, түүний тоймгүй олон зүйлийг сонирхдог тухайд хэлсэн юм шүү. 

	— Тэгэхээр та Өнөрийн өөр ямар ажил сэдэж, хийж байсныг хэлж чадахгүй юм шив дээ. 

	— Тиймээ, чадахгүй. 

	Би Шагдартай удаан ярилцсан боловч, Өнөрийн зан чанарын зарим шинжийг олж мэдсэн төдий, сэтгэл маань тун дундуурхан буцаж билээ. 

	Одоо хаачих вэ? Номын санд сууж Өнөрийн бичиж нийтлүүлсэн өгүүллүүдийг унших нь чухал гэж бодов. 

	Ингэхэд би, «Үхлийн үнэр», «ялааны» тухай хөөцөлдөх нь зөв үү, буруу юу? Дарь гуайн хувьд нууц чигээрээ үлдэж, эдүгээ болтол өөрийг нь зовоосоор байгаа тэр зүйл нь энэ мөн гэж үү? Үүнийг тайлбал эхийн сэтгэл амарч «охин минь ийм юмны төлөө нойр хоолоо хасан шөнө өдөргүй суудаг байж дээ» гэж бодож чадах сан болов уу?

	Үхлийн үнэрт ямар нэгэн эгзэгтэй асуудал төвлөрч байх шиг санагдаад байлаа. 

	Ёстой ид цэцэглэж явсан залуу зандан насандаа түүний эцлэсэн нь «Үхлийн үнэртэй» холбоотой юм шиг байгаа гэсэн бодол үе, үе сэтгэл сэртхийлгэнэ. Ингэж бодохдоо хууль зүйн учир холбогдолтой бол хүн хүч нэмнэ гэсэн эрхлэгчийнхээ үгийн саналаа. Гэвч энэ асуудлыг яаран тавих нь хэтэрхий гэнэн мэт бодогдлоо. 

	Чингээд Өнөрийн нас барсан эмнэлэг рүү явлаа. Эцсийн задлан шинжилгээний баримт сэлт байдаггүй юмаа гэхэд, өвчний түүх, онош олдох ёстой гэж бодсоноос эмнэлэг рүү очсон хэрэг. 

	Тусч, шуурхай хүмүүсийн ачаар ажил амархан бүтэв. Өнөр тархины гэнэтийн цус харвалтаас болж нас баржээ. Нэгэнт баримт ийм болохоор эргэлзээд нэмэргүй. 

	Одоо хаачих вэ? Дарь гуайтай уулзаж, мөнөөхөн улаан авдрыг дахин онгичдог юм билүү! гэж бодсоор гэрийн зүг гэлдэрлээ. 

	Би яльгүй юмны төлөө дэмий гүйж явна хэмээн өөрийгөө зэмлэж чадахгүй байсан юм. «Сэтгүүлч хүнийг хөл нь тэжээдэг» гэсэн эртний үг байдаг гэж бодов. 

	Дараа өдрийн өглөө номын санд очиж, төрөл бүрийн сэтгүүл сонины хуучин дугаарыг шүүрдэн, голдуу амьтны аймгийн сонин хачны цуглуулгын буланг үзэж байтал, «Амьтны хэл» гэсэн жижиг өгүүлэлтэй тааралдлаа. Түүнд бичсэн нь: «Олон төрөл шавжийн онцгой өвөрмөц үнэрийн хэл, тэдгээрийн хол газраас хэл хэлээ авалцдаг нь эрдэмтдийн анхаарлыг ихэд татаж байв. 

	Нобелийн шагналт Адольф Мюнхен, профессор Петр Карлсон нар хорхой шавжийн үнэрийн хэлийг судалж амжилт олжээ». 

	Өөр нэг сэтгүүлд "зориуд хол төөрүүлж тавьсан эрэгчин эрвээхий, эмэгчнээ үнэрээр нь олж ирсэн" тухай бичсэн байсан. 

	Энэ бүхнээс шавжийн аймгийн амьтдын үнэрлэхүй эрхтэн гойд хөгжсөн байдгийг олж мэдсэн явдал эрэлд маань нэг чигийг гаргалаа. 

	 

	Би ялааны холбогдолтой ном, сурах бичгийг бараг үлдээлгүй уншив. Урьд өмнө төдийлөн анзаардаггүй байсан энэ сонин шавжийг танил багшийндаа очиж өсгөгч шилээр томруулан харж үзлээ. Миний нүдэнд ялаа гэгч хөх төмөр, хөө хуяг агссан ямар нэг зандалчин этгээд мэт харагддаг болов. Тэгээд ч ууж, идэх рүү шаваарч урт хошуугаа дүрээд, урд хоёр хөлөө билүүдэн хавиралдуулахыг нь харах бүрийд 

	 

	 

	 

	 

	 

	 

	 

	шавхуурдахаас өөр замгүй болжээ. Ялангуяа түүний үсэрхэг бие соруул маягийн хошуу, гэрэл татсан цэнхгэр гэдэс тэргүүтнээс нь ой ухаан балартах шиг болдог байв. Толь, зураг, тоононы жаазны шил, цонхон дээр байдаг жижиг цагаан толбонуудыг цатгалан ялааны гулгидас гэж бодохоос хөө хуягт, хөх төмөр гайхлуудтай өдөр, шөнөгүй дайтаж чухам л хүйс тэмтэрмээр санагддаг байлаа. Эмийн сангаас элдэв зүйл хор цуглуулж, өөртөө боломжийн цохиур бэлтгэж авав. Энэ бүхнийг харсан эхнэр маань нэг өдөр:

	— Чи чинь юу гээч болоо вэ? хэмээн гайхсан байдалтай өгүүлээд:

	— Хүний амьдралд жигшин зэвүүрхмээр дайсан энэ хорвоод аль олон. Тэр бүхнээс энэ ялаа гэгч ахуй амьдралын маань анд найзын журмаар хуваалцан, хамт хооллож, ундалж, хамт амьдарч, унтах, амрах, цагт маань, ч нүүрэн дээгүүр гүйлдэх юм даа гэж хэлэв. 

	— Тийм ээ! Чухам л устгаж байгууштай эдийн нэг юм. 

	— Эдний үржил маш түргэн, хэтэрхий олон гээч!

	— Тэр тусмаа тэмцэх хэрэгтэй биш үү?

	— Би тэмцээд нэмэргүй гэж хэзээ ч хэлэхгүй. Хорт цусан суулга, халдварт шарлага, гэдэсний хижиг, булчин задрах тахал, сахуу, боом, сүрьеэ зэрэг 60 гаруй өвчин голдуу энэ гайхлаар дамжин халдварладаг юм. 

	— Ай хөөрхий! Ингэхэд ер нь хүн гэгч амьтан хэзээ амьдралдаа хор хүргэх бүх дайснаасаа хагацан салж чадах бол оо?

	Ийнхүү элдэв долооныг ярилцаж байхдаа, аанай Өнөрийн тэмдэглэж үлдээсэн «Musca Domestica» «үхлийн үнэр» гэсэн үгсийг бодсоор байсан бөгөөд хортон шавжтай тэмцэх ажил хариуцаж байсан тэр эмэгтэй, хөө хуягт хөх «төмөр» гайхлуудыг устгах аргыг боловсруулж байсан биш үү? гэсэн зөнч бодол урган орж ирлээ. 

	 

	Нүдний минь өмнө бага шиг дэлгэц тодрон ирэх шиг болов. Дэлгэцнээ амсрыг хөмрөн байрлуулсан жижиг шил сав, түүн дотор цэцгийн төдий хар зүйл байгаагаар төсөөлөн бодлоо. Хотын бүх ялаа ганцхан энд цугларч уу гэмээр бөгөөд шил сав руу зайгүй чихэлдэн түрүүчээсээ ярайн, доорх тосгуур дээр шажигнан унах нь чихнээ сонстох шиг... Өнөр амьд саруул, энэ бүхнийг хэвлэл сониныхонд тайлбарлан байх шиг... Тэр, шил сав доторх хар цэгийг зааж:

	— Үүнд үхлийн үнэр байгаа юм. Манай хотод ердөө ганцхан ийм хэрэгсэл хэрэгтэй хэмээн цовоо шингэн дуугаар хариулж байх шиг... Тэгээд, хэн нэгний асуултын хариу болгож:

	— Ялааны үнэрлэх эрхтнийг уйгагүй судалсны үр дүнд түүнийг нэг дор бөөгнөрүүлэн устгаж болох хамгийн таашаалтай бодисыг гаргаж авсан... хэмээн өгүүлэх мэт боллоо»

	 

	Хий үзэгдэл, хий яриа нэг хэсэгтээ намайг амраасангүй. Духны минь хүйтэн хөлс асгарч, мэдрэл сэрлийн минь бүх судас хөвчрөн чангарчээ. 

	Баярлаж, хөөрснөөсөө бус айж эмээснээс болж зүрх минь учиргүй түгшин цохиж байгааг би мэдлээ. Хөөрхий, тэр эмэгтэй эдүгээ хүртэл эрүүл энх байсан бол бид бүхэн лав ялаагүй суух байсан биз... гэсэн бодол эрхгүй зүрхний угт хүрчээ. 

	Хаагуур орж ирснийг бүү мэд, нэг том хар ялаа тоос ч нэвтэрхийн аргагүй торон шаа татсан хүүгийн маань өөжин дотор дүнгэнэн эргэж байна. Тэгснээ урд хоёр хөлөө хэд сүрхий билүүдэн хавиралдуулснаа угжны оосор дээгүүр шаламгайлан гүйж, завж тушаа нь очоод нэг юм олсон бололтой хөдлөхөө болив. 

	Хүү сэрүүт, мээмээ алдаадахлаа! Хүүгээ сочоохгүйгээр ялааг хэрхэн цааш харуулах билээ гэж бодов. 

	 

	Эрэл маань үргэлжилсээр л байв. Өнөрийн олон дэвтэр тэмдэглэл, хувийн номын сан, он оны ажиллаж байсан газрынх нь архивын бичиг сэлт, он оны тайлан шүүрдэн үзэж танил эрдэмтэд, найз нөхөдтэй нь уулзлаа. Гэвч Өнөр «ялааны үнэрлэх эрхтнийг судалж, түүний үхлийн үнэрийг нээж олсон» тухайд яв цав батлах баримт олдсонгүй. Харин тэр бүхэн бүрэн бололцоотой гэдгийг шавж судлалын ухааны нэрт эрдэмтдээс сонслоо. Тэд:

	— Өнөр шиг авьяас билэгтэй, эрдэм мэдлэгтэй хүн тийм ажил хийхээр сэдэж байсан төдийгүй хэрэгжүүлж чадах байсан гэхэд бид эргэлзэхгүй гэцгээв. 

	Анагаах ухааны нэг доктор:

	— Үнэхээр ийм арга гарч гэмээ нь хязгааргүй баярлах сан. Мөн ч олон өвчний халдварлалт, тархалтыг эрс бууруулах ач тустай байх сан даа гэж хэлэв. 

	Өнөрийн их сургуулийн найз нэг залуугаас чухам юу хүсэн хүлээж байсан захиа авлаа. 

	«Талийгаач бодсоноо хэн хүнд хамаагүй хэлдэггүй хүн байсан. Бид хоёр оюутан ахуй үеэсээ яльгүй зүйлээс болж олонтоо маргадаг байлаа. 

	Нэг удаа би «Төгсөөд хосгүй ховор сонин амьтан ургамал нээж олно» хэмээн урьд бодож явснаа хэлбэл «Би ч хамгийн олон ялаа царцаа мэт хортон шавжтай тэмцэнэ» гэж билээ. Үүнээс болж бид ангиараа маргалдсан бөгөөд «ялаа зэрэг ч яах вэ! Хот орны соёлжилтын дагуу аяндаа устаж үгүй болно» гэхчлэн өөрийн нь үр ашиггүй зүйлд санаархлаа гэж зэмлэхийг оролдсон боловч «эрдэм шинжилгээний ажлын хамгийн гол зорилго бол нийт хүн ардынхаа өнөөдрийн хэрэгцээнд үйлчлэх явдал мөн» гэсэн түүний үгэнд мохоогдсон юм. Тэгээд Өнөр маань маргаандаа их л улайрсан бололтой «Та нар бод, ялааг устгахад түүний талаарх одоогийн судалгаа хаана ч хүрэхгүй. Бид ялаатай зөвхөн үнэрээр ярилцаж, хаа холоос ч дуртай газраа дуудан авчирч болохгүй гэж үү? Хамгийн таашаалтай үнэрийг нь үйлдвэрлэн бүтээж болохгүй гэж үү? Хотын бүх ялааг ганцхан цэгт устгах аргыг боловсруулж чадахгүй гэж үү? Тэр цагт хэдэн сая тонноор нь ярих элдэв шингэн, нунтаг хор хэрэггүй болох биш үү? Миний ээж мэт өчнөөн хүүхэн, чавганц нарын гараас мөн хэдэн зуун мянгаар ярих, алчуур цохиурыг чөлөөлж чадах биш үү?

	Эрдэм шинжилгээний үнэ цэнгийн хувьд үзсэн ч яагаад муу байх вэ? Нэгд: ялааны үнэрлэх эрхтнийг төгс судлах, хоёрт: үхлийнх нь үнэрийг гарган авах тийм амар бүтэх ажил уу? Та нарын ховор сонин нээлтээс дутах ажил уу?» гэж хэлсэн юм. 

	Одоо ч дуу нь сонстох шиг болж байна... » хэмээн бичжээ. 

	Сониныхоо зөвлөлийн даалгаврыг биелүүлж Дарь эмгэний гуйлтад зохих хэмжээгээр хариу өгөх ажил иймэрхүү дүнтэй шувтарсан юм. 

	Өнөр эрдэм шинжилгээнийхээ ажлын тэмдэглэлд «Musca Domestica» «Үхлийн үнэр» гэсэн дөрөвхөн үг үлдээгээгүй бол би хаанаас энэ чигийг барьж хөөцөлдөх билээ. 

	Дарь гуайд ямар ч хачир чимэг нэмэлтгүйгээр олсон баримтаа хэлэх ёстой.

	Ингэж бодоход маань нэг талаар баяртай мэт авч, эрдэм шинжилгээний залуу ажилтан Өнөрийн тэр нэгэн эрхэм уран санаа эзэнтэйгээ хамт таалал болсон нь эмгэнэлтэй, нэн харамсалтай санагдаад байлаа. 

	Эдүгээ бид зуны аагим халуунд, хотын хамгийн бөглүү гудамжид ч ялаа үзэхгүй явж болох байсан байх. 

ТӨМӨР ХАМАР

	 

	— Чи бас л юу гэгчийг бодоо вэ?

	— Яаж байна?

	— Яах вэ, царайг чинь хараад мэдлээ. Би таах уу?

	— Миний юу бодож байгааг уу?

	— Тиймээ, яг бодож байгааг чинь!

	— Нээрээ юу?

	— Худлаа байтлаа хэлэх үү дээ. Харин урьдаар нэг юм асууя!

	— Асуу л даа!

	— Чи нөгөө гоё үзгээ анх хэнийг авсан гэж бодож байсан явсан бэ?

	— Хэнийг ч хулгайн хэрэгт сэрдэж чадаагүй. 

	— Яагаад тэр билээ. Чи үзэгтээ их харамсаж байсан биш үү?

	— Тиймээ. Тэгэх тусмаа хардаж чадаагүй юм. 

	— Сонин хэрэг байна даа. 

	— Юу нь сонин байх билээ. Бодоод байхад хулгайчийг шийтгэх биш, хулгайд юмаа алдсан хүнийг хатуу шийтгэх хэрэгтэй шиг санагдсан юм. 

	— Тэгвэл үзгээ алдсан гэж чамайг бид ангийн хурлаар авч хэлэлцэх ёстой байгаа шив дээ?

	— Тэгэлгүй яах вэ. Салан хүн толгойгоо ч алдана гэсэн эртний үг байдаг юм. Салан гэнэн хаад засаг төр, эрх ямбаа харийн ноёдод хулгайлуулж байсан биз дээ?

	— Хөөе ээ!

	— Өөв. 

	— Найзаа тун сая чи нээрээ юу бодож байв аа?

	— Өөрөө таана гэсэн шүү дээ?

	— Би ч мэдэж байна л даа. 

	— Тэгээд таагаад орхиоч!

	— Чи хулгайчийг барих аргатай холбогдсон тун сонин юм бодоод байна. Үнэн биз!

	— Ингэхэд чи «телепат»-ын дугуйланд онц сурдаг гэсэн байх аа?

	— Хэдэн удаа, санамсаргүй тохиолдлоор хүний бодлыг таагаад хэлчихсэн юм. 

	— Санамсаргүй ч биш дээ. 

	— Найз аа, нээрээ чи юу бодож байснаа ярихгүй юу?

	— Яг чиний хэлснийг... 

	— Нээрээ юу?

	— Худлаа хэлбэл чи бас мэдчихнэ шүү дээ. 

	— Хөөе ээ!

	— Асуул даа!

	— Үзгийг чинь хэн олж өгсөн бэ?

	— Төмөр хамар

	— Юу?

	— Гайхах хэрэггүй цаана чинь сэргийлэхийн нохойноос хэдэн түм дахин их үнэрч бяцхан төмөр хамар гарсан байна. Түүний л тухай би бодож сууна. 

	— Арай ч юу бол? Нэртэйгээсээ ноцох савар, хазах шүдтэй гээч!

	— Шүдний нь оронд «хулгайч энэ яг мөн» хэмээн хэлж чадах нэмэлт хэрэгсэл байдаг бололтой. 

	— Байзнаарай! Баталгаа хэрэгтэй, жаахан тодорхой яривал сайн сан. 

	— Үүнд ойлгож ядаад байх юм алга! Хэний ч тархи тодорхой орон зайд цахилгаан соронзон долгион тараадаг нь үнэн биз дээ. 

	— Энэ ч мэдээж!

	— Тэгвэл хулгайчийн толгойноос гарах долгионыг «хамрын» тусламжтайгаар хүлээн аваад, түүнээ бодолд шилжүүлчихгүй юу!

	— Чи яаж мэдээ вэ?

	— Намайг дагуулаад худалдааны зах руу явсан сэргийлэгч гуайд «төмөр хамар» нь яг тэгж хулгайчийн бодлыг хэлээд өгчих шиг санагдсан юм. 

	Зах дээр хэдэн мянган хүн холхиж байлаа. Түүнээс 7 хүн баригдсаны нэг нь миний үзгийг авсан хулгайч, нэг нь түүнээс дамжуулан худалдаж авсан хүн байсан. 

	Бусад гурав нь хээрээс мөнгө төгрөг олоод зохих газар нь аваачиж өгөөгүй хүмүүс байлаа. 

	Хоёр нь бусдын цүнх халаас ажиглаж, дэл сул юм хайж явсан нөхөд байжээ. Би энэ тухай хожим нь сэргийлэгч ахаас дуулж авсан юм. 

	— Хөөе ээ!

	— Өөв

	— Тэдгээр хүмүүс «төмөр хамраас» болж баригдсанаа мэдээ бол уу?

	— Хаанаас мэдэх вэ? Хэн хүний нүдэнд өртөхөөр овортой биш атлаа гайхам нарийн зүйл билээ. 

	— Хулгайчийг төдийгүй, хулгай хийх санаа агуулсан хүнийг барина гэдэг ч юу л бол?

	— Ээ, чи юу гэж бодно. Төмөр хамрын тусламжтайгаар төрөл бүрийн халдварт өвчнийг нууц үедээ хадгалж эхний зовуурийн шинж тэмдэгтэй яваа хүмүүсийг хүртэл гудамжаас олж чадна хэмээн сэргийлэгч бас ярьсан юм. 

	— Мөн сонин оо?

	— Сониноор барах уу даа. 

	— Хөөе ээ?

	— Өөв. 

	— Хулгайч, өвчин хоёр устгахаар шинжлэх ухааны энэ мэт гайхамшигтай нарийн багаж огт хэрэггүй болох байх даа. 

	— Хаанаас хэрэггүй болох вэ? Геологи- хайгуулынхны ганц найдвартай багаж болж үлдэх биш үү. 

	— Мөөн мөн! Ухаан нь «алт ол» гээд тушаачих юм биз дээ. Тийм үү?

	— Үгүй гэх газар алга!

	— Цаг боллоо. Цаана чинь багш!

	— Баяртай. Дараа завсарлагаагаар ярилцъя. 

	— Баяртай. 

